
ओ३म्
‘सभी देशवासियों के सम्मानीय महात्मा ज्योतिबा फूले’
-मनमोहन कुमार आर्य, देहरादून।
[image: C:\Users\Manmohan\Desktop\Photo folder\Jyotiba Phule.jpg]महात्मा ज्योतिबा फुले (1827-1890) भारत के उन चुनें हुए महात्माओं व महापुरुषों में से हैं जिन्होंने दलित स्त्रियों की शिक्षा सहित समाज सुधार का प्रभावी कार्य किया जब कि देश के विभिन्न मत-मतान्तरों के विद्वानों को भी अपने कर्तव्य का बोध नहीं था। उन्होंने दलित कन्याओं के लिए भारत में सन् 1851 में सब पहले पाठशाला खोली थी जिसकी बाद में तीन शाखायें हो गई थीं। उनका एक अप्रतिम कार्य 24 सितम्बर, सन् 1872 को ‘‘सत्य शोधक समाज” की स्थापना था। आपने अनेक ग्रन्थों का प्रणयन भी किया है जिसका वर्णन हम आगे करेंगे। अंग्रेजों की सरकार द्वारा स्थापित स्कूलों में उनकी शिक्षा-दीक्षा हुई थी। हमें लगता है कि इसी कारण वह अंग्रेजी की पुस्तकों के सम्पर्क में आये थे और उन्होंने देश विदेश में मनुष्य समाज व वहां की नारियों की स्वतन्त्रता व उनके अधिकारों के बारे में भी पढ़ा होगा जो उनके जीवन के प्रमुख कार्यो, पाठशाला की स्थापना व संचालन, सत्य शोधक समाज की स्थापना व ग्रन्थ लेखन, का आधार बना। इन नूतन कार्यों को सबसे पहले करके वह भारत के महापुरुषों में अग्रणीय स्थान पर विराजमान है। महात्मा ज्योतिबा फूले जी को संस्कृत अध्ययन करने का अवसर नहीं मिला। यदि उन्होंने संस्कृत अध्ययन सहित वेद व वैदिक साहित्य का यथार्थ ज्ञान प्राप्त किया होता जैसा कि ऋषि दयानन्द व उनके अनुयायियों ने किया, तो इससे देश का कहीं अधिक उपकार हो सकता था। उन्होंने जो भी व जितना कुछ किया वह स्तुत्य, प्रशंसनीय एवं सराहनीय है। अप्रैल महीने में उनका जन्म होने से उनकी स्मृति में यह लेख लिख रहे हैं। हम समझते हैं कि महात्मा ज्योतिबा फूले जी ने दलित स्त्रियों की शिक्षा और सत्य शोधक समाज की स्थापना जिन उद्देश्यों से की थी, वह उद्देश्य आज भी अधूरे हैं। समाज व देश को उन पर ध्यान देना चाहिये। उनका स्वप्न तो तभी साकार हुआ कहा जा सकता है कि जब सभी दलित स्त्रियां सुशिक्षित हो जायें और समाज में असत्य व अविद्या पूर्णतः तिरोहित हो जायें। यह उद्देश्य व स्वप्न कभी पूरा होगा भी या नहीं, कहा नहीं जा सकता। यह असम्भव नहीं तो महाकठिन अवश्य है। यह भी बता दें कि आर्यसमाज के संस्थापक ऋषि दयानन्द सरस्वती (1825-1883) व उनके अनुयायियों ने भी सभी नारियों की शिक्षा एवं देश व विश्व में सत्य की स्थापना व असत्य के पराभव के लिए महान कार्य किये। उनका लिखा सत्यार्थप्रकाश ग्रन्थ इन दोनों विषयों की पूर्ति को अपने अन्दर समेटे हुए इनका रोडमैप भी कहा जा सकता है। 

	महात्मा ज्योतिराव गोविन्दराव फुले एक क्रान्तिकारी कार्यकर्ता, चिन्तक, दार्शनिक, समाज सुधारक एवं लेखक थे। उनका जन्म 11 अप्रैल, 1827 को महाराष्ट्र के सतारा जिले के एक माली परिवार में हुआ था। परिवार मालायें बेचने और बागवानी का काम करता था इसलिये इन्हें उपनाम ‘फुले’ के नाम से भी पुकारा जाता है। मात्र 9 वर्ष की छोटी आयु में आपकी माता चिमना बाई जी का देहान्त हो गया था। आपसे बड़ा आपका एक भाई भी था। पिता गोविन्दराव फुले व्यापारी थे और अपने व्यवसाय के कामों के कारण प्रायः बाहर रहा करते थे। आपकी प्राइमरी की शिक्षा गांव में ही हुई। इसके बाद देश में जन्मना जातिवाद की रूढ़ियों के कारण आपको अध्ययन में बाधा उत्पन्न हो गई। ईसाई मत के फादर लिजिट को जब इसका ज्ञान हुआ तो उन्होंने इनके पिता से कहकर उनकी भावी शिक्षा वा अध्ययन का प्रबन्ध करा दिया। आप अपनी कक्षा में प्रायः प्रथम आते थे। जब आपकी आयु मात्र तेरह वर्ष थी, उन्हीं दिनों सावित्री देवी जी (1840-1890) से आपका विवाह हुआ जो उन दिनों मात्र 9 वर्ष की थीं। यह बाल विवाह था जिसके विरुद्ध महर्षि दयानन्द ने सन् 1863 के बाद अपनी आवाज बुलन्द की थी और सत्यार्थप्रकाश आदि ग्रन्थों में भी इसके हानिकारक परिणामों की चर्चा की है। सन् 1847 में फूले जी की शिक्षा पूर्ण हुई। तभी आपने संकल्प किया कि आप वंचित वर्ग की कन्याओं की शिक्षा का प्रबन्ध करेंगे। इस काम को अंजाम देने के लिए आपने दलित कन्याओं को अपने घर पर ही पढ़ाना आरम्भ कर दिया। सन् 1851 में आपने पहला बालिका स्कूल खोला। आपने अपनी अशिक्षित पत्नी माता सावित्री देवी जी को भी स्वयं पढ़ाया। उसके बाद आपने उन्हें मिशनरीज स्कूल में अध्यापिका का प्रशिक्षण दिलाया। हमारा अनुमान है कि आप देश की प्रथम प्रशिक्षित अध्यापिका बनीं। आपका सबसे बड़ा योगदान शिक्षा के क्षेत्र में दलित कन्याओं के अध्ययन हेतु पाठशाला खोलना था जिसकी उन्नति होते होते इनकी संख्या तीन पाठशालाओं तक पहुंच गई थी। आपके जीवन में यह भी जानकारी मिलती है कि आपके विरोधियों ने आपकी हत्या का प्रयास कराया था परन्तु हत्यारे आपसे प्रभावित होकर आपके शिष्य बन गये थे। 

समाज सुधार के क्षेत्र में भी आपका महत्वपूर्ण योगदान है। आपने विधवा विवाह की वकालत की थी और धार्मिक अन्धविश्वासों का विरोध किया था। महात्मा ज्योतिबा फूले ने 24 सितम्बर, 1872 को ‘सत्य शोधक समाज’ की स्थापना की थी। हमें यह नाम बहुत प्रभावित करता है। ऐसा प्रतीत होता है कि महात्मा फूले इसके द्वारा समाज का शोधन कर देश को सत्य मान्यताओं और सिद्धान्तों पर आरूढ़ करना चाहते थे। इस समाज को स्थापित करने का महात्मा जी का मूल उद्देश्य दलितों पर अत्याचारों का उन्मूलन करना था। आपने विधवाओं व महिलाओं का शोषण दूर कर समानता का अधिकार उन्हें दिलाया। आपने किसानों व श्रमिकों की हालात सुधारने के अनेक प्रयास किये। आप अपने समस्त कार्यों से महाराष्ट्र में प्रसिद्ध हो गये और समाज सुधारकों में आपकी गणना की जाने लगी। आपने अनेक पुस्तकों का प्रणयन किया। आपकी कुछ पुस्तकें हैं- तृतीय रत्न, छत्रपति शिवाजी, ब्राह्मणों का चातुर्य, किसान का कोड़ा, अछूतों की कैफीयत, गुलाम-गिरी, संसार, सार्वजनिक सत्यधर्म आदि। आप निःसन्तान रहे। आपने एक विधवा के बच्चे यशवन्त को गोद लिया था। यह बालक बाद में डाक्टर बना। इसने महात्मा फूले के कार्यों को  विस्तार दिया। जुलाई, 1888 में महात्मा फुले जी को पक्षाघात हो गया था। आपने 18 नवम्बर, 1890 को अपने कुछ मित्रों को वार्तालाप के लिये बुलाया था। उनसे वार्तालाप किया। दाके कुछ देर बाद आपकी मृत्यु हो गई थी। 

यह भी बता दें वेदों के अद्वितीय विद्वान और समाज सुधारक महर्षि दयानन्द सरस्वती जुलाई, 1875 में पूना गये थे और वहां आपने 15 व्याख्यान दिये थे जो आज भी लेखबद्ध होकर सुरक्षित हैं। महात्मा ज्योतिबा फूले महर्षि दयानन्द के व्याख्यान सुनने आते थे। दोनों परस्पर प्रेमभाव व मित्रता के संबंधो में बन्ध गये थे। पूना में महर्षि दयानन्द को उनके शिष्य व समाज सुधारक महादेव गोविन्द रानाडे ने आमंत्रित किया था। ऋषि दयानन्द का वहां सार्वजनिक अभिनन्दन भी किया गया था। इस हेतु पूना नगर में एक शोभा यात्रा निकाली गई थी। ऋषि दयानन्द, महादेव गोविन्द रानाडे, महात्मा फुले आदि महापुरुष शोभायात्रा में अग्रिम पंक्ति में चल रहे थे। महात्मा फुले इस शोभा यात्रा में अपने दल बल सहित सम्मिलित हुए थे। महात्मा फुले ने ऋषि दयानन्द को अपनी शूद्रातिशूद कन्याओं की पाठशाला में व्याख्यान के लिए आमन्त्रित भी किया था। ऋषि दयानन्द आमंत्रण पाकर एक दिन बालिकाओं के स्कूल पहुंचे और वहां उन्हें धर्मोपदेश दिया। हमारा अनुमान है कि ऋषि दयानन्द ने अपने उपदेश में जन्मना जाति का खण्डन किया होगा। स्त्रियों सहित सभी मनुष्यों को शिक्षा का, विद्या सहित वेद पढ़ने का अधिकार है, इसकी चर्चा भी की होगी। इतिहास की कुछ प्रसिद्ध देवियों के पवित्र चरित्रों से बालिकाओं को परिचित कराया होगा और वेद की ऋषिकाओं की चर्चा भी की होगी। उन्होंने सभी बलिकाओं को अध्ययन जारी रखते हुए विद्या प्राप्त कर देश व समाज से अविद्या दूर करने का आह्वान् भी किया हो सकता है। ऐसी अनेकानेक बातें ऋषि दयानन्द ने कही हो सकती हैं। ऋषि दयानन्द का व्यक्तित्व महान व आकर्षक था। उनकी वर्णन शैली भी अद्भुद प्रभावशाली थी। सन् 1875 में ऋषि दयानन्द अच्छी हिन्दी बोल लेते थे। यह उपदेश हिन्दी में ही हुआ होगा जिसे सभी बालिकाओं, माता सावित्री देवी सहित सभी अध्यापिकाओं और सत्य शोधक समाज व स्कूल के सभी अधिकारियों ने ध्यान से सुना होगा। ऋषि दयानन्द और ज्योतिबा फूले जी का यह मिलन हमें ऐतिहासिक महत्व का लगता है। ऋषि दयानन्द का ज्योतिबा फूले जी की शूद्रातिशूद्रों की पाठशाला में उपदेश देने का कार्य हमें इतिहास में स्वर्णाक्षरों में लिखे जाने योग्य प्रतीत होता है। किसी ब्राह्मण कुल में उत्पन्न किसी व्यक्ति से यह उम्मीद उन दिनों नहीं की जा सकती थी। ऋषि दयानन्द जी का जीवन अति व्यस्त जीवन था। स्थान स्थान पर जाना, वहां प्रवचन व उपदेश सहित लोगों का शंका समाधान, वार्तालाप व शास्त्रार्थ करना तथा वेद भाष्य सहित अनेक ग्रन्थों का निर्माण आदि अनेक कार्य वह उन दिनों करते थे। यदि उनके पास अधिक समय होता तो यह दोनों महापुरुष दलित समाज के लिए मिलकर और अधिक कार्य कर सकते थे। जितना कार्य हुआ वह प्रशंसनीय है। हम दोनों महापुरुाषों को नमन करते हैं। 

	आज ज्योतिबा फूले भौतिक रूप में संसार में नहीं है। उन्होंने जो कार्य किया उसके कारण वह अमर हैं। समाज के लिए उनके द्वारा किया गया योगदान हमेशा स्मरण किया जायेगा। आज दलित समाज सहित सभी देशवासियों पर उनके स्वप्नों को पूरा करने का दायित्व है। उनके नाम पर केवल राजनीति करना और उनके कार्यों को आगे न बढ़ाना उचित नहीं होगा। उनके अनुयायियों को उनके कार्यों को तन, मन व धन से पूरा करने का संकल्प लेना चाहिये। इति ओ३म् शम्।
-मनमोहन कुमार आर्य
पताः 196 चुक्खूवाला-2
देहरादून-248001
फोनः09412985121
















ओ३म्
आर्यसमाज का प्रभाव विषयक प्रेरक प्रसंग-
‘सेवाकाल में हमारी सहकर्मी बहिन श्रीमती सन्तोष मुकुन्द 
के जीवन का एक अनूठा प्रसंग’
-मनमोहन कुमार आर्य, देहरादून।
[image: C:\Users\Manmohan\Desktop\Photo folder\Satyarth-Prakash.jpg] 	हम भारतीय पेट्रोलियम संस्थान, देहरादून में कार्यरत रहे और जुलाई, 2012 में 60 वर्ष की आयु पूर्ण कर सेवानिवृत हुए। सेवाकाल में हमारे साथ एक बहिन श्रीमती सन्तोष मुकन्द जी प्रशासनिक विभाग में कार्य करती थीं। आप हमारा बहुत आदर करती थीं। हम कभी जन्मना जाति विषयक शब्द का प्रयोग करना नहीं चाहते परन्तु यहां आवश्यकता होने पर इतना लिखना आवश्यक है कि वह दलित जाति की थीं। एक बार कार्यालय में बैठे हुए हम आपस में चर्चा कर रहे थे। मैं आर्यसमाज का अनुयायी हूं, यह बात उनको पता थी। मैंने अचानक पूछ लिया कि आपके कितने भाई व बहिन हैं। आपने बताया कि आप पांच बहिने हैं। सभी बहिनें सरकारी कार्यालयों में सम्मानित पदों पर कार्यरत हैं। उनके पिता के बारे में पूछने पर उन्होंने बताया कि हमारे पिताजी अधिक पढ़े लिखे नहीं थे। हिन्दी पढ़ लेते थे। उनके पास ऋषि दयानन्द लिखित सामाजिक परिवर्तन का क्रान्तिकारी ग्रन्थ ‘सत्यार्थप्रकाश’ था। जब हम बहनें छोटी थीं तो पिताजी हम सब बहिनों को सायंकाल अपने पास बैठाकर बोलकर सत्यार्थप्रकाश पढ़ते और उसकी शिक्षाओं को हमें समझाते थे। इससे हमारे अन्दर शिक्षा प्राप्त करने के संस्कार उत्पन्न हो गये थे। हमें सब भाई बहिनों को हमारे निर्धन माता-पिता ने अपनी पूरी क्षमता से पढ़ाया। सभी बहिने स्नातक व पोस्ट ग्रेजुएट उपाधिधारी बनीं। सत्यार्थप्रकाश की शिक्षा का ही परिणाम है कि सत्यार्थ प्रकाश से हमारे परिवार को शिक्षा व विद्या का महत्व पता चला और हम सभी बहिनें सुशिक्षित हुईं और सभी को सरकारी नौकरियां भी प्राप्त हो गयीं। उन्होंने कहा कि वह और उनका परिवार सत्यार्थप्रकाश के ऋणी हैं। जिसने भी सत्यार्थप्रकाश को पढ़ा और समझा, उसने प्रायः इसी प्रकार के विचार व्यक्त किये हैं। 

इस प्रसंग के द्वारा हम यह बताना चाहते हैं कि सत्यार्थप्रकाश पढ़ने से क्या परिवर्तन आता है? हमारी आपको भी सलाह है कि आप परिवार के छोटे बच्चों को साथ बैठाकर सायं 15 मिनट का समय निकाल कर सत्यार्थप्रकाश पढ़े और उसकी शिक्षाओं को समझने का प्रयत्न करें। बच्चों के साथ सत्यार्थप्रकाश पढ़ते हुए चैथे समुल्लास में विवाह आदि की बातों को छोड़ा जा सकता है। इससे निश्चित ही बच्चों को अच्छे संस्कार मिलेंगे और उन्हें कुछ न कुछ लाभ अवश्य होगा। हम आज जो भी हैं, वह सब महर्षि दयानन्द, आर्यसमाज और सत्यार्थप्रकाश के कारण ही हैं।  हम कल्पना भी नहीं कर सकते कि यदि हम आर्यसमाज से न जुड़े होते तो हमारा भविष्य क्या होता? हमारे मित्र कर्नल रामकुमार आर्य जी से भी आज भेंट हुई। उन्होंने अपने स्कूल व वहां प्रतिदिन सन्ध्या व हवन किये जाने का उल्लेख किया और बताया कि उन्हें आर्यसमाज के संस्कार अपने हिसार वाले प्राइमरी स्कूल से ही मिले हैं। वह आगे बोले कि मनमोहन ! यदि हम आर्यसमाजी न बनते तो न जाने हमारा जीवन कैसा होता? हम भी कहीं पौराणिक पण्डितों द्वारा ठगे जा रहे होते। मूर्तिपूजा, फलित ज्योतिष, गंगा स्नाना, जन्मना जाति के अहंकार व न जाने क्या क्या अविद्या की बातों को मानते? हमने उनके साथ अपनी सहमति व्यक्त की। 

आईये ! ऋषि दयानन्द, आर्यसमाज और सत्यार्थप्रकाश को विशेष रूप से जीवन में अपनायें और अपने जीवन का निर्माण करें। ऐसा करने से हमें लाभ ही लाभ होगा, हानि कुछ भी नहीं। हमारा यह जन्म ही नहीं परजन्म भी सुधरेगा व निखरेगा। ओ३म् शम्।  
-मनमोहन कुमार आर्य
पताः 196 चुक्खूवाला-2
देहरादून-248001
फोनः09412985121
ओ३म्
‘ऋषि दयानन्द जन्म स्थान, टंकारा की 23 फरवरी, 2017 की एक 
शाम जिसमें हमें यज्ञ व प्रवचन का अनुष्ठान का लाभ मिला’
-मनमोहन कुमार आर्य, देहरादून।
[image: G:\Tankara Rojad Jodhpur 4 to 11 March 16\IMG_20160306_092057.jpg]हम वर्ष 2017 के ऋषि जन्म भूमि टंकारा के ऋषि बोधोत्सव में सम्मिलित हुवे थे। 23 फरवरी, 2017 की सायं 6.50 बजे मैं टंकारा के प्रख्यात ऋषि भक्त, चारों वेदों का गुजराती भाषा में अनुवाद करने वाले, आयुर्वेद के मर्मज्ञ एवं ऋषि दयानन्द की खोज पूर्ण जीवनी के लेखक पं. दयाल मुनि आर्य, डा. अशोक कुमार आर्य, अमरोहा एवं श्री सत्यदेव धर्मार्थी से टंकारा परिसर में मिलकर यज्ञशाला पहुंचा था। वहां पहुंचने पर यज्ञ में जल सिंचन की प्रक्रिया सम्पन्न हुई। आगे के मन्त्रों से आहुतियां दी जा रहीं थीं। यह दृश्य व इसका अनुभव असीम आह्लादकारी प्रतीत हुआ। आचार्य रामदेव जी के ब्रह्मत्व में यज्ञ संचालित हो रहा था। यज्ञशाला के अन्दर बने मंच पर बैठ कर चार ब्रह्मचारी वेद मन्त्रोच्चार कर रहे थे। यज्ञ के बीच आचार्य रामदेव जी ने एक मन्त्र की व्याख्या प्रस्तुत की जिसे आपके लिए प्रस्तुत कर रहे हैं। 

	आचार्य रामदेव जी ने कहा कि अश्वनवती नदी पत्थरों वाली है। परमात्मा मनुष्य को कहता है कि तू मेरा मित्र व सखा है। तू इस नदी को पार कर। जो तुझे दुःख देने वाले हैं, उन्हें यहीं पर छोड़ दे। जो कल्याणकारी हैं, उन्हें हम प्राप्त हों। वेद आयु की सीमा बांधता है कि इतने समय तक हमें जीवित रहना आवश्यक है। इससे पहले मरना नहीं है। प्रत्येक व्यक्ति को 100 वर्ष तक जीवित रहना है। हमारी कमजोरी है कि हम 100 वर्ष तक जीवित नहीं रहते। विद्वान वक्ता ने ऋषिभक्त बस्ती राम जी का उदाहरण दिया। उन्होंने बताया कि वह 117 वर्ष की आयु पूर्ण कर मृत्यु को प्राप्त हुये। उन्होंने स्वामी दयानन्द जी को भी देखा था। आचार्य जी ने कहा कि भीष्म पितामह 160 वर्ष तक जीवित रहे थे। पाण्डवों का उल्लेख कर उन्होंने कहा कि वह 125 से 130 वर्ष की आयु वाले थे। आचार्य जी ने आगे कहा कि सभी पाण्डव बड़े संयमी थे। आचार्य जी ने ऋषिभक्त श्रद्धालुओं को कहा कि ईश्वर ने हमें लम्बी आयु दी है। जो मनुष्य लम्बे समय तक जीवित रहता है वह अनेक प्रकार के सुखों को देखता है। आचार्य जी ने कहा कि वेद कहता है कि आपको आयु की सीमा बांध कर देते है। 

राम व हनुमान जी की भी चर्चा भी उन्होंने की। उन्होंने राम की मृत्यु का वर्णन करते हुए कहा कि हनुमान जी ने प्रतीज्ञा की कि वह राम जी को मरने नहीं देंगे। हनुमान जी ने मृत्यु को कहा कि मेरे होते हुए तुम राम को झांक भी नहीं सकती अर्थात् राम की ओर देख भी नहीं सकती। हनुमान जी ने मृत्यु को कहा कि तुम अयोध्या भी नहीं जा सकती। दोनों में वाद विवाद हुआ। दोनों ने हथियार उठा लिये। मृत्यु हार गई। आचार्य जी ने बताया कि हनुमान जी बाल ब्रह्मचारी थे। इसी कारण वह मृत्यु से जीत गये। आचार्य जी ने ऋषि भारद्वाज का उल्लेख कर बताया कि उन्होंने 7 बार जन्म लिया। हर बार का जीवन वेदों के स्वाध्याय में लगाया। इतना अध्ययन करने पर भी उन्हें जो ज्ञान प्राप्त हुआ वह समुद्र में से एक अंजलि भर जल के समान था। 7 बार जन्म, ब्रह्मचर्य व्रत का पालन और सारा जीवन वेद के अध्ययन करने पर वह कहते हैं कि मैंने ईश्वर व संसार को थोड़ा सा ही जाना है। आचार्य जी ने कहा कि जब तक रहो, मस्त रहो। उन्होंने कहा कि चिन्ता मत करो, जो होना होगा वह तो होगा ही। मनुष्य जीवित रहकी ही अनेक प्रकार के सुखों को भोगता है। 

	इस संक्षिप्त प्रवचन के बार यजुर्वेद के मन्त्रों से आहुतियां दी गई। यज्ञ से पूर्व के कार्यक्रम देर तक चलने के कारण आज यज्ञ कुछ देर से आरम्भ हुआ था। आचार्य जी ने कहा कि ‘मख’ यज्ञ का नाम है। इसका अर्थ है कि जिसमें किसी प्रकार का दोष न हो, उसे ही यज्ञ कहते हैं। यज्ञ के अनेक प्रयोजन हैं और इससे अनेक लाभ प्राप्त होते हैं। आचार्य जी ने कहा कि यदि ऋषि दयानन्द न आते तो देश की दशा में सुधार न होता। ऐसा होने पर वैदिक धर्म सदा के लिए लुप्त हो सकता था। अन्त में आचार्य जी ने कहा कि यदि सत्यार्थप्रकाश व इसकी शिक्षाओं और सत्यार्थ प्रकाश के आधार पर लिखे ग्रन्थों को भुला दें तो फिर देश में उल्लेखनीय बचता ही क्या है? इसी के साथ यज्ञ समाप्त हुआ। इसके पश्चात सबने मिलकर यज्ञशाला में बैठे रहकर ही सन्ध्या की। सन्ध्या के बाद यज्ञ प्रार्थना हुई। इसके बाद शान्ति पाठ हुआ। समय सायं 7-45 था। इसके साथ ही इस सत्र का समापन हुआ। बहुत से लोग पहले ही भोजन के लिये जा चुके थे। जो यज्ञशाला में थे उन्होंने शान्तिपाठ के बाद यज्ञ किया। रात्रि में भी भजन व उपदेश का कार्यक्रम हुआ। अगले दिन 24 फरवरी, 2017 को ऋषि बोधोत्सव वा शिवरात्रि का उत्सव था। इस दिन यज्ञ की पूर्णाहुति व अन्य अनेक कार्यक्रम हुए। ओ३म् शम्।  
-मनमोहन कुमार आर्य
पताः 196 चुक्खूवाला-2
देहरादून-248001
फोनः09412985121

